
Кӗрхи илем 

Мӑн улӑхра кӗтӳҫӗ 

Кӗтӳ кӗтсе ҫӳрет. 

Кӗр кунӗсем килӳҫӗн 

Ҫӗн сӑн ҫӗре кӗрет. 

 

Хирте кивелнӗ хӑмӑл 

Ҫилпе тем пуплешет. 

Асаилӳллӗ кӑмӑл 

Хама та килӗшет. 

 

Таҫта упаленеҫҫӗ 

Кӗрхи ват пӗлӗтсем. 

Кичем-ҫке пӗчӗкҫеҫҫӗ 

Сар чечексем пӗтсен. 

 

Малтан, сап-сар сӑмасаллӑ 

Чӗкеҫ чӗппи пекех 

Пилеш ҫулҫи салхуллӑн 

Ҫӗре вӗҫсе ӳкет, 

 

Вара, тӑм ӳкнӗ хыҫҫӑн, 

Хӗвеллӗ ирхине 

Шур хурӑн ывҫӑн-ывҫӑн 

Сапать ҫулҫисене. 

 

Калхус кӗлечӗ ҫийӗн 

Йӑваланса пӗр си, 

Вир уйӑраҫҫӗ тейӗн, 

Кӗшӗлтетет ҫерҫи. 



 

Эй, чӗрӗ ҫут ҫанталӑк, 

Эй, тӗк тӑман тӗнче! 

Кашни хӑй евӗр савӑк, 

Хитре вӑхӑтӗнче. 

